
 

 

Beste Ouers/Voogde 

Hiermee wil ek u graag inlig oor 'n belangrike besluit wat die skoolbestuur, en met die volle 
ondersteuning van die beheerliggaam, geneem het.  

Vanaf Januarie 2025 sal Hoërskool Jan van Riebeeck daagliks om 7:35 tot 14:15 'n selfoonvrye 
kampus wees. 

Die doel van hierdie besluit is om 'n skoolomgewing te skep wat nog meer bevorderlik is vir 
akademiese uitnemendheid, sosiale interaksie en die algehele welstand van ons leerders. 

Navorsing toon dat die gebruik van selfone tydens die skooldag 'n beduidende impak op die 
leerproses het: leerders wat selfone tydens lesse gebruik, se aandag is meer geneig om afgelei te 
word - en dus konsentreer en leer hul minder effektief. 

Selfone het verder ook 'n negatiewe impak op die sosiale interaksie tussen leerders. Leerders wat 
selfone tydens pouses gebruik, het minder interaksie met hul medeleerders en is meer geneig 
om sosiale isolasie te ervaar.  

Ons is ook bekommerd oor die impak wat selfone het op die geestesgesondheid van ons leerders. 
Die konstante blootstelling aan selfone kan lei tot stygende angsvlakke en ander 
geestesgesondheidsprobleme. Boonop hou die meeste dissiplinêre gevalle tydens die skooldag 
direk met leerders se gebruik van selfone verband. 

In die lig hiervan, het ons dus besluit om 'n selfoonvrye kampus te skep.  

Ons sal nuwe selfoonkissies (wat met ’n kombinasieslot werk) aan elke leerder toeken en alle 
selfone moet teen 7:35 hierin geplaas word. Leerders mag weer na 14:15 hul selfone uithaal.  

Geen selfoon mag meer gedurende die skooldag in leerders se besit, baadjies of tasse wees nie - 
dit sal as ’n vlak 3-oortreding beskou word indien ’n selfoon gedurende ons skooldag sigbaar 
is. Ons wil egter nie die ‘straf’-aspek bly beklemtoon nie en maak dus staat op ons leerders se 
verantwoordelikheid - en ek vertrou dat hul die waarde hiervan sal insien.    

 



 

 

Ons het besluit om nie vir volgende jaar se graadkampe enige fooie van u te vra nie, maar ons 
vra ons ouers/voogde om die gebruiklike ongeveer R300 hiervoor eerder vir die aankoop van u 
kind se selfoonkissie te betaal. 

Dit is ’n eenmalige bedrag en u kind sal die kissie vir die duur van sy/haar skoolloopbaan kan 
gebruik. Ander kleiner items sal ook hierin pas. Die R300-fooi sal binnekort op Karri gelaai word 
en ons nuwe graad 8-ouers sal dit vroeg in 2025 ook via Karri kan betaal. Ons versoek vriendelik 
dat huidige ouers/voogde hierdie bedrag teen 15 Januarie 2025 sal betaal.    

Ek het begrip dat hierdie besluit moontlik aanvanklik 'n uitdaging vir sommige leerders en ouers 
mag wees. Ons onderneem egter om ons Jan van Riebeeckers te ondersteun om by hierdie nuwe 
beleid aan te pas.  

Ons sal ook maatreëls in plek hê om te verseker dat ons leerders toegang het tot dringende 
kommunikasie gedurende die skooldag. Ons sal enige veranderinge of belangrike inligting op die 
ouer-WhatsApp-gemeenskap deel en u kan via e-pos met graadhoofde kontak maak of die skool 
op ons landlyn skakel.  

Alle kommunikasie aan leerders gedurende die skooldag gebeur via ons interkom, op ons TV-
skerms in die gange, in die registerklasse of by rye - ons gaan dit dus nie deur die loop van die 
skooldag verder op die Whatsapp-leerdergemeenskappe deel nie. Leerders kan voor of na skool 
ander belangrike kommunikasie op die WhatsApp-gemeenskappe lees. 

Ons is werklik opgewonde om hierdie nuwe beleid in te stel en om te sien hoe dit ons leerders se 
skoollewe sal verbeter. 

Dankie by voorbaat dat ek op u ondersteuning kan staatmaak. 

